
Jólafundur Mýdeildar að Ásum í Eyjafjarðarsveit þann 30. nóvember 2023 

Mættar: Björg Eiríks, Jenný, Björg Sigurvins, Jenný, Sigrún Birna, Þuríður, Gunnhildur, Anna, Magnea, 

Dagný og Sigrún Helga (sem ritar fundargerð).  

Hrafnhildur er gestur á fundinum. 

Nefnd fundarins skipa: Ingibjörg, Jenný, Katrín Fjóla og Jóhanna Dögg 

 

Dagskrá fundarins: 

Fundur settur 

Jólasamsöngur 

Fayrouz segir frá upplifun sinni af því að koma til Íslands sem flóttakona 

Jólamatur 

Orð til umhugsunar (ingibjörg) 

Jólasamsöngur 

Fundi slitið 

 

Fundur var settur, Magnea sagði nokkur orð og kveikti á kertum. Hún lét svo dagskrá fundarins í 

hendur nefndarinnar. 

Jóhanna Dögg bauð okkur velkomnar og hóf dagskránna á því að leiða okkur í söng. Sunginn var 

jólasöngurinn „Skín í rauða skotthúfu“ áður en Hrefna Laufey húsfrú á Ásum tók til máls og sagði 

okkur frá forréttum. Þar var boðið upp á graflax, fiskipaté, síld og nýbakað brauð.   

Eftir að konur höfðu lokið sér af við forréttinn var komið að erindi kvöldsins. Þar sagði Fayerouz Nouh 

okkur frá upplifun sinni af því að koma til Íslands sem flóttakona. Fayrouz var í fyrsta 

flóttamannahópnum sem kom frá Sýrlandi til Akureyrar veturinn 2016. Þá komu til bæjarins fjórar 

fjölskyldur í einu sem samanstóðu af fullorðnum og börnum á ýmsum aldri. Fyrstu vikurnar og 

mánuðirnir voru mjög erfiðir enda kalt á þessum tíma árs og lífið á Íslandi eins ólíkt lífinu í Sýrlandi og 

hugsast getur. Hins vegar sagðist hún muna að hún var samt glöð enda vel tekið á móti þeim og 

margt fólk tilbúið til að hjálpa og aðstoða. Þegar hún kom var hún með BA próf í sálfræði og hún 

ákvað að byrja strax í meistaranámi í sálfræði samhliða vinnu í Giljaskóla því að hún var alveg frá 

upphafi staðráðin í því að læra íslensku. Í Giljaskóla starfaði hún við að byggja brú á milli skóla og 

heimilis hjá þeim fjölskyldum sem komu á sama tíma og hún. Þetta gat hún af því að hún talaði 

ensku. Nú er hún í doktorsnámi þar sem hún er að skoða múslimskar konur á Íslandi sem eru á 

vinnumarkaði. Hún er einnig komin með íslenskan ríkisborgararétt og starfar hjá Akureyrarbæ við að 

aðstoða flóttafólk í bænum.  

Það sem henni fannst erfiðast við komuna var að missa tengslin við fjölskylduna sína í Sýrlandi. 

Börnin hennar vissu t.a.m. ekki hvað hugtakið afi og amma þýddi og þegar leikskólinn var með 

ömmu- og afadaga þá hélt hún sínum börnum heima. Hún hefur nokkrum sinnum reynt að komast 

aftur heim til Sýrlands en ekki tekist þar til á síðasta ári þegar hún og fjölskyldan komust loksins alla 



leið. Það var mjög gaman í þeirri ferð og börnin nutu þess að kynnast ömmum sínum og öfum. Henni 

fannst hún fá aukakraft úr þeirri ferð.  

Fayrouz talaði mikið um það hversu glöð hún væri yfir að hafa fengið tækifæri í samfélaginu hér á 

Akureyri. Hún og maðurinn hennar eru bæði í vinnu, hún eins og áður sagði hjá Akureyrarbæ og hann 

hjá Rafmönnum. Hér hafa þau fengið mikinn stuðning og fyrir eru þau þakklát. Hún segir manninn 

sinn ekki hafa lært íslensku eins og hún og börnin og henni finnist það miður.  

Hún endaði erindi sitt á því að þakka Hrefnu húsfrú fyrir að kenna sér íslensku, en hún kenndi 

hópnum í Símey þegar þau komu. Hún sagði Hrefnu vera frábæran íslenskukennara.  

Þegar hún hafði lokið máli sínu færði Magnea henni rauða rós eins og alltaf er gert eftir erindi.  

Eftir þetta góða erindi tók Jóhanna Dögg aftur til máls, og bauð Hrefnu að segja okkur frá því hvað 

væri á boðstólnum í jólamat.  

Á boðstólnum voru kalkúnabringur með meðlæti, alls kyns salötum, sósu og kartöflum. 

Þegar búið var að borða bauð Jóhanna Dögg Ingibjörgu að vera með Orð til umhugsunar 

Umhugsunarefni Ingibjargar voru jólin og jólaminningar. Víst er að sumir eiga góðar minningar um 

jólin og aðrir ekki eins gleðilegar.  

Fyrir fundinn hitti hún föður sinn þar sem þau ræddu hennar fyrstu jólaminningu en hún sneri að 

jólasveinaheimsókn á heimilið hennar rétt fyrir jól. Þeir voru vanir að koma með góðgæti í pokum. 

Sveinarnir komu inn með mikinn hávaða og látum og það sem hún man að henni þótti skrítnast var 

að annar þeirra var bæði með vettlinga pabba hennar og líka í stígvélunum hans.  Það er einnig sterkt 

í minningunni hennar þarna þessi jól að von var á ömmu og afa í heimsókn úr Saurbæjarhreppi í 

Dölum, en hjá þeim hafði hún búið áður.  

Í þessari heimsókn til föður síns rifjaði hann einnig upp sína fyrstu jólaminningu. Það var árið 1949 og 

hann 4 ára, einn af 12 systkinum sem bjuggu á Heiði í Gönguskörðum. Aðfaranótt annars í jólum 

kviknaði í húsinu og það brann.  Allir komust út nema einn af bræðrum hans. Hann brenndist mjög 

illa og lést af sárum sínum litlu síðar. Af þessum tveimur minningum má heyra að þær eru 

mismunandi jólaminningarnar sem fólk á.  

Eftir þessi tilfinninganæmu orð var boðið upp á eftirrétt. Þar var í boði ris a la mand með hvítu 

súkkulaði og sósu, pannacotta, konfekt + kaffi og te,  

Þegar konur höfðu gætt sér á sætindum og heitum drykk var komið að því að Magnea slyti fundi. 

Áður en hún slökkti á kertunum færði hún Hrefnu líka rauða rós sem þakklætisvott fyrir að taka svona 

vel á móti okkur.   


